Malaysia Bimbang Dengan Situasi Di Syria, Kata Anifah Aman

KUALA LUMPUR, 13 Julai (Bernama) -- Malaysia berasa bimbang dengan perkembangan di
Syria susulan keganasan yang semakin buruk dan mengorbankan banyak nyawa tidak
berdosa, kata Menteri Luar Datuk Seri Anifah Aman.

Meluahkan kebimbangan itu pada permukiman Forum Serantau Asean (ARF) di Phnom
Penh, Kemboja pada Khamis, Anifah juga menggesa masyarakat antarabangsa memberi
perhatian kepada isu Palestin yang mempunyai impak lebih besar kepada dunia.

"Adalah amat penting langkah diambil untuk menyelesaikan isu ini. Paling penting, Israel
harus mengakui dengan kemunculan Arab Spring, dinamik di Timur Tengah telah berubah
dan Israel juga mesti berubah bersamanya," katanya dipetik daripada kenyataan Wisma
Putra, di sini, Jumaat.

ARF yang disertai menteri luar dari 27 negara anggota turut mendengar gesaan beberapa
anggota dan dipersetujui Malaysia, agar perbincangan enam pihak membabitkan isu
Semenanjung Korea disambung semula.

Forum itu turut memuji perkembangan di Myanmar dan menggesa negara yang
mengenakan sekatan terhadap negara tersebut menarik balik sekatan mereka.

